
晤徐元歎、別吳去塵

作者：鍾惺　明

本作品收錄於《鍾惺集》

子來望之夕，桐月照新涼。

是時子見我，空綠猶沾裳。

今春約過子，梅花不可忘。

蹉跎遂首夏，各道梅子黃。

子心自冰雪，如攜鄧尉香。

曰予往不易，子來焉可常？

所寓近淮流，可以日舟航。

如何四月望，忽忽欲端陽！

有美得吳子，況皆婉清揚。

復有何異同，良晤猶相商。

淮流三十夕，夕夕明月光。

今雖屬晦夜，積暉如清湘。

吾弟共斯契，我舟弟則床。

可見佳情事，意外多所妨。

子雖來十日，但如始至觴。

吳子諱言別，引衣已欲裝。

子又云此後，別予隱石梁。

此夕暫復暫，前後一何長！

汩汩百念至，未暇及文章。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

